Зарап Құсайынов

Ұлы даланың ұлы тұлғалары
Дала данышпандарының арасында биыл 175 жылдығы аталып өтілетін ұлы Абайдың, туғанына 1150 жыл толатын әл-Фарабидің халқымыз үшін орны бөлек екені ақиқат. Алтын Орданың 750 жылдығы да ұлтымыздың мерейін өсіретін ұлы мереке болмақ. Сол сияқты жерлестіріміз қазақ әдебиеті алыптарының бірі, академик-жазушы Сәбит Мұқановтың 120 жылдығына қызу әзірленуде.
Сәбит Мұқанов атындағы ғылыми-әмбебап кітапханада осындай мерейтойларға арналған “Ұлы даланың ұлы тұлғалары" тақырыбында пікір алмасу алаңы өтті. Бұл тәрбиелік-танымдық шараға облыс әкімінің орынбасары Руслан Әлішев, Қазақстан Жазушылар одағының төрағасы, көрнекті ақын Ұлықбек Есдәулет, Лев Гумилев атындағы Еуразия ұлттық университетінің доценті, филология ғылымдарының кандидаты Қайырбек Кемеңгер, Оңтүстік Қазақстан мемлекеттік университетінің профессоры, тарих ғылымдарының докторы Сейдехан Әлібек, Сәбит Мұқановтың ұрпағы Ермек Мұстафин, зиялы қауым өкілдері, еңбек ардагерлері, муғалімдер мен студенттер қатысты.
Облыс әкімінің орынбасары Руслан Әлішев жиналған қауымды өңір басшысы Құмар Ақсақаловтың атынан үстіміздегі жылы еліміздің аумағында атап өтілетін мерейлі мерекелермен құттықтады. Қызылжар өңірінде де бұл мерекелерге қызу дайындық жүр- гізіліп жатыр. Биыл облыс аумағында оларға арналған сексеннен астам республикалық, өңірлік іс-шаралар өткізу жоспарланған. Барлық кітапханаларда Абайға арналған орталықтар ашылған, оқушылар арасында сайыстар, әртүрлі мәдени-бұқаралық шаралар ұйымдастырылмақ.
Мемлекет басшысы Қасым- Жомарт Тоқаев "Абай және XXI ғасырдағы Қазақстан" деп аталатын мақаласында “Абай мұрасының тигізер пайдасы зор деп есептеймін. Ұлы ақынның шығармалары бүгіндері де өзектілігін жоғалтқан жоқ. Абайдың ой-тұ- жырымдары баршамызға қашанда рухани азық бола алады. Сондықтан ұлтымыздың жаңғыру ісінде оның еңбектерін басшылыққа алып, ұтымды пайдалану жайын тағы бір мәрте ой елегінен өткізген жөн", - деген болатын. Қазақстанның еңбек сіңірген қайраткері, көрнекті ақын Ұлықбек Есдәулет ұлы далаға жаңа ой, жаңа поэзия әкелген Абай әлемдік деңгейдегі тұлға екенін тілге тиек етті. Сондықтан да болар, бүгіндері басқа елдерде де ғұлама ойшыл, ұлы ақынның мерейтойына орай әртүрлі шаралар ұйымдастырылуда. Ал- матылық мейман үстіміздегі жылдың қаңтар айында Еуропаның бірнеше қалаларында ашылған Абай орталықтарында болғанын жеткізді. Мұндай игілікті істер әлі де жалғасын табатын болады.
Манаш Қозыбаев атындағы Солтүстік Қазақстан университетінің профессоры Зарқын Тайшыбай "Абайтанудың көкейкесті мәселелері" тақырыбында баяндама жасады. Филология ғылымдарының кандидаты, профессор Жанар Таласпаева адамзаттың асыл қазынасы болып табылатын Абай мұраларына тоқталды. Әл-Фараби атындағы мектеп- лицейдің директоры Күлімкөз Смайылова ұлы бабамыздың даналық мұрасы мен ұлттық мүдде мәселесі төңірегінде кеңінен әңгіме өрбітті. Алаштың ардақтысы Қошке Кемеңгеровтың шөбересі, доцент Қайырбек Кемеңгер жерлес-жазушы Сәбит Мұқановтың сан қырлы шығармашылығы туралы айтып берді. Манаш Қозыбаев атындағы Солтүстік Қазақстан университетінің проректоры, тарих ғылымдарының докторы Ақмарал Ыбы- раева “Алтын Орда дәуірі тарихи мұрасының маңыздылығы  тақырыбын қозғап, көптеген ғылыми деректер арқылы жиналған қауымды құнды мағлұматтармен таныстырды.
“Ұлы даланың ұлы тұлғалары" тақырыбында пікір алмасу алаңына қатысқан қауым облыстық кітапханада ашылған Абай орталығында болып, тақырыптық кітап көрмелерін тамашалады.

